
বন-ফুল

অনলে সংসার লীলা করিবি কি শেষ?

অনলে পুড়াবি নাকি সুকুমার কায়?



সেই যে বালিকা তােরে দেখিতাম হায়—

ছুটিতিস ফুল তুলে কাননে কাননে

ফুলে ফুল সাজাইয়া ফুল সম কায়—

দেখাতিস্ সাজ সজ্জা পিতার সদনে।



দিতিস হরিণ-শৃঙ্গে মালা জড়াইয়া!

হরিণ শিশুরে আহা বুকে লয়ে তুলি—

সুদূর কানন ভাগে যেতিস ছুটিয়া

ভ্রমিতিস হেথা হােথা পথ গিয়া ভুলি।



সুধাময়ী বীণা খানি লোম্নে কোল পরে—

সমুচ্চ হিমাদ্রি শিরে বসি শিলাসনে—

বীণার ঝঙ্কার দিয়া মধুময় স্বরে

গাহিতিস্ কত গান আপনার মনে।



হরিণেরা বন হােতে শুনিয়া সে স্বর—

শিখরে আসিত ছুটি তৃণাহার ভুলি!

শুনিত, ঘিরিয়া বসি ঘাসের উপর—

বড় বড় আঁখি দুটি মুখ পানে তুলি!

